
PRESS INFORMATION DEPARTMENT. GOVERNMENT OF THE PEOPLE’S REPUBLIC OF BANGLADESH






তথ্যবিবরণী  




                                                     নম্বর : ৩৫৩৯
টেলিভিশনে স্ক্রল আকারে প্রচারের জন্য 

সকল ইলেকট্রনিক মিডিয়া

ঢাকা, ১৫ শ্রাবণ (৩০ জুলাই) : 


সরকারি-বেসরকারি টিভি চ্যানেলসহ সকল ইলেকট্রনিক মিডিয়ায় নিম্নোক্ত বিষয়টি স্ক্রল আকারে প্রচারের জন্য অনুরোধ করা হলো :   


মূলবার্তা :   


‘বন্যা পর্যবেক্ষণে কন্ট্রোল রুম অব্যাহত রাখছে পানি সম্পদ মন্ত্রণালয় । বর্ষা মৌসুমে সারা দেশে বন্যা পরিস্থিতি সার্বিক অবস্থা পর্যবেক্ষণ ও তথ্য সংগ্রহে কন্ট্রোল রুম সেবা আগামী ১ আগস্ট থেকে অব্যাহত করবে পানি সম্পদ মন্ত্রণালয়। কন্ট্রোল রুমের ( রুম নং-৪১৪,ভবন নং-৬) মোবাইল নম্বর ০১৩১৮২৩৪৫৬০ । 


গতকাল মন্ত্রণালয়ের সহকারী সচিব আ স ম সুজা স্বাক্ষরিত এক অফিস আদেশে এ তথ্য জানানো হয়েছে। আদেশে বন্যাসহ সার্বিক বিষয়ে দায়িত্বপ্রাপ্ত কর্মকর্তাগণকে প্রধানমন্ত্রীর কার্যালয়ের দুর্যোগ ব্যবস্থাপনা সমন্বয় ও ত্রাণ তৎপরতা মনিটরিং সেল এবং দুর্যোগ ব্যবস্থাপনা ও ত্রাণ মন্ত্রণালয়ের সাথে সমন্বয় করতে বলা হয়’। 

#

আসিফ/সাহেলা/সঞ্জীব/আব্বাস/২০২১/২২৪৪ ঘণ্টা
তথ্যবিবরণী                                                                                                               নম্বর : ৩৫৩৮
বন্যা পর্যবেক্ষণে কন্ট্রোল রুম অব্যাহত রাখছে পানি সম্পদ মন্ত্রণালয়
ঢাকা, ১৫ শ্রাবণ (৩০ জুলাই) :


বর্ষা মৌসুমে সারা দেশে বন্যা পরিস্থিতি সার্বিক অবস্থা পর্যবেক্ষণ ও তথ্য সংগ্রহে কন্ট্রোল রুম সেবা আগামী ১ আগস্ট থেকে অব্যাহত করবে পানি সম্পদ মন্ত্রণালয়। কন্ট্রোল রুমের (রুম নং-৪১৪,ভবন নং-৬) মোবাইল নম্বর ০১৩১৮২৩৪৫৬০। 


গতকাল মন্ত্রণালয়ের সহকারী সচিব আ স ম সুজা স্বাক্ষরিত এক অফিস আদেশে এ তথ্য জানানো হয়েছে। আদেশে বন্যাসহ সার্বিক বিষয়ে দায়িত্বপ্রাপ্ত কর্মকর্তাগণকে প্রধানমন্ত্রীর কার্যালয়ের দুর্যোগ ব্যবস্থাপনা সমন্বয় ও ত্রাণ তৎপরতা মনিটরিং সেল এবং দুর্যোগ ব্যবস্থাপনা ও ত্রাণ মন্ত্রণালয়ের সাথে সমন্বয় করতে বলা হয়। 

#

আসিফ/সাহেলা/সঞ্জীব/জয়নুল/২০২১/২২৪৫ঘণ্টা 

তথ্যবিবরণী                                                                                                                 নম্বর : ৩৫৩৭
সংসদ সদস্য অধ্যাপক আলী আশরাফের মৃত্যুতে মন্ত্রিপরিষদ সদস্যবৃন্দের শোক

ঢাকা, ১৫ শ্রাবণ (৩০ জুলাই) :
       সংসদ সদস্য অধ্যাপক আলী আশরাফের মৃত্যুতে মন্ত্রী ও প্রতিমন্ত্রীবর্গ গভীর শোক ও দুঃখ প্রকাশ করেছেন।

        আজ পৃথক শোকবার্তায় মন্ত্রী ও প্রতিমন্ত্রীবর্গ মরহুমের মাগফিরাত কামনা করেন এবং শোকসন্তপ্ত পরিবারের প্রতি গভীর সমবেদনা জানান।  

         সংসদ সদস্য অধ্যাপক আলী আশরাফের মৃত্যুতে গভীর শোক ও দুঃখ প্রকাশ করেছেন মুক্তিযুদ্ধ বিষয়ক মন্ত্রী আ ক ম মোজাম্মেল হক; কৃষিমন্ত্রী ড. মোঃ আব্দুর রাজ্জাক; তথ্য ও সম্প্রচার মন্ত্রী ড. হাছান মাহ্‌মুদ; আইনমন্ত্রী আনিসুল হক; অর্থমন্ত্রী আ হ ম মুস্তফা কামাল; শিক্ষামন্ত্রী ডা. দীপু মনি; পররাষ্ট্রমন্ত্রী ড. এ কে আব্দুল মোমেন; পরিকল্পনা মন্ত্রী এম এ  মান্নান; শিল্পমন্ত্রী নূরুল মজিদ মাহমুদ হুমায়ূন; বস্ত্র ও পাট মন্ত্রী গোলাম দস্তগীর গাজী, বীরপ্রতীক; বাণিজ্যমন্ত্রী টিপু মুনশি; সমাজকল্যাণ মন্ত্রী নুরুজ্জামান আহমেদ; পরিবেশ মন্ত্রী মোঃ শাহাব উদ্দিন; ভূমিমন্ত্রী সাইফুজ্জামান চৌধুরী; রেলপথ মন্ত্রী মোঃ নূরুল ইসলাম সুজন; বিজ্ঞান ও প্রযু্ক্তি মন্ত্রী স্থপতি ইয়াফেস ওসমান; প্রবাসী কল্যাণ মন্ত্রী ইমরান আহমদ এবং সংসদ উপনেতা সৈয়দা সাজেদা চৌধুরী।


এছাড়া শোক ও দুঃখ প্রকাশ করেছেন শিল্প প্রতিমন্ত্রী কামাল আহমেদ মজুমদার; যুব ও ক্রীড়া প্রতিমন্ত্রী মোঃ জাহিদ আহসান রাসেল; বিদ্যুৎ প্রতিমন্ত্রী নসরুল হামিদ; সমাজকল্যাণ প্রতিমন্ত্রী মোঃ আশরাফ আলী খান খসরু; নৌপরিবহন প্রতিমন্ত্রী খালিদ মাহমুদ চৌধুরী; প্রাথমিক ও গণশিক্ষা প্রতিমন্ত্রী  মোঃ জাকির হোসেন;  আইসিটি প্রতিমন্ত্রী জুনাইদ আহমেদ পলক; পল্লী উন্নয়ন ও সমবায় প্রতিমন্ত্রী স্বপন ভট্টাচার্য্য; পানি সম্পদ প্রতিমন্ত্রী কর্নেল (অব.) জাহিদ ফারুক; তথ্য ও সম্প্রচার প্রতিমন্ত্রী ডা. মোঃ মুরাদ হাসান; গৃহায়ন ও গণপূর্ত প্রতিমন্ত্রী শরীফ আহমেদ; সংস্কৃতি প্রতিমন্ত্রী কে এম খালিদ; বেসামরিক বিমান পরিবহন ও পর্যটন প্রতিমন্ত্রী মোঃ মাহবুব আলী; মহিলা ও শিশু বিষয়ক প্রতিমন্ত্রী ফজিলাতুন  নেসা ইন্দিরা; ধর্ম প্রতিমন্ত্রী মোঃ ফরিদুল হক খান; পরিকল্পনা প্রতিমন্ত্রী ড. শামসুল আলম এবং পানিসম্পদ উপমন্ত্রী এ কে এম এনামুল হক শামীম। 
#

কামরুল/সাহেলা/সঞ্জীব/আব্বাস/২০২১/২২৩১ ঘণ্টা

তথ্যবিবরণী                                                                                                              নম্বর : ৩৫৩৬
ঢাকা বিভাগে ত্রাণসামগ্রী বিতরণ অব্যাহত
ঢাকা, ১৫ শ্রাবণ (৩০ জুলাই) :


করোনা ভাইরাস মহামারির প্রেক্ষিতে মানবিক সহায়তা হিসেবে সরকারের পক্ষ হতে দেশব্যাপী ত্রাণসামগ্রী বিতরণ কার্যক্রম পরিচালিত হচ্ছে। গতকাল ঢাকা বিভাগের বিভিন্ন জেলায় এ কার্যক্রম পরিচালিত হয়েছে।

ঢাকা জেলার ঢাকা উত্তর সিটি করপোরেশন ত্রাণ হিসেবে ১০ লাখ টাকা নগদ এবং ১০ হাজার মেট্রিক টন চাল এবং দক্ষিণ সিটি করপোরেশন ১০ লাখ টাকা নগদ এবং ১০ হাজার মেট্রিক টন চাল বিতরণ করে। এছাড়া তেজগাঁও এলাকায় ৫ লাখ টাকা নগদ এবং ৬৩ হাজার ৬০০ মেট্রিক টন চাল বিতরণ করা হয়। 


নরসিংদী  জেলায় ত্রাণ হিসেবে ১ লাখ ৭ হাজার ৫০০ মেট্রিক টন চাল এবং ভিজিএফ কার্ডের মাধ্যমে ১ হাজার ৩৭৬ দশমিক ৫৯০ মেট্রিক টন চাল বিতরণ করা হয়। এছাড়া ৩৩৩ কলের মাধ্যমে ৯২৩টি পরিবার ও ৪ হাজার ৬১৫ জনকে  আর্থিক সহায়তা প্রদান করা হয়। 


শরীয়তপুর জেলায় ৯৫০টি পরিবারের মধ্যে ১০ কেজি করে চাল এবং ৩৩৩ কলের মাধ্যমে ৩টি পরিবারকে সহায়তা প্রদান করা হয়।  


মুন্সিগঞ্জ জেলায় ত্রাণ হিসেবে ৫ লাখ টাকা নগদ এবং ১০ মেট্রিক টন চাল বিতরণ করা হয়।  ভিজিএফ কার্ডের মাধ্যমে ৬২৩ দশমিক ১৫০ মেট্রিক টন চাল বিতরণ করা হয়। এছাড়া ৩৩৩ কলের মাধ্যমে ৩৭টি পরিবার ও ১০৮ জন লোকের মধ্যে ত্রাণসামগ্রী বিতরণ করা হয়। 


ফরিদপুর জেলায়  ত্রাণ হিসেবে ১৭ হাজার মেট্রিক টন চাল বিতরণ করা হয়। 


কিশোরগঞ্জ জেলায় ত্রাণ হিসেবে ১ লাখ টাকা নগদ এবং ১০ হাজার মেট্রিক টন চাল বিতরণ করা হয়। এছাড়া ভিজিএফ কার্ডের মাধ্যমে ১১০০ দশমিক ৩১০ মেট্রিক টন চাল বিতরণ করা হয়। ৩৩৩ কলের  মাধ্যমে ৪৮২টি পরিবার ও ২ হাজার ৪১০ জনকে আর্থিক সহায়তা প্রদান  করা হয়। 


সংশ্লিষ্ট  জেলার  জেলা তথ্য অফিসসমূহ ঢাকা বিভাগীয়  তথ্য অফিসের মাধ্যমে  এসব তথ্য জানিয়েছে।
#

আনোয়ার/সাহেলা/সঞ্জীব/জয়নুল/২০২১/২১০০ঘণ্টা 

তথ্যবিবরণী                                                                                                     নম্বর : ৩৫৩৫
মন্ত্রিপরিষদ বিভাগের প্রজ্ঞাপন

রপ্তানিমুখী সকল শিল্পকারখানা ১ আগস্ট সকাল ৬টা থেকে খোলা থাকবে

ঢাকা, ১৫ শ্রাবণ (৩০ জুলাই) :

আগামী রোববার (১ আগস্ট) সকাল ৬টা থেকে চলমান বিধি-নিষেধের বাইরে থাকবে রপ্তানিমুখী সকল শিল্পকারখানা। 


আজ (৩০ জুলাই) মন্ত্রিপরিষদ বিভাগ থেকে এ বিষয়ে প্রজ্ঞাপন জারি করা হয়। 


প্রজ্ঞাপনে বলা হয়, আগামী ১ আগস্ট ২০২১ তারিখ সকাল ৬টা থেকে রপ্তানিমুখী সকল শিল্প ও কলকারখানা করোনা ভাইরাসজনিত রোগ (কোভিড-১৯)-এর বিস্তার রোধকল্পে মন্ত্রিপরিষদ বিভাগের  ১৩.০৭.২০২১ ও ১৯.০৭.২০২১ তারিখের প্রজ্ঞাপনে আরোপিত বিধি-নিষেধের আওতাবহির্ভূত রাখা হলো। 
#
রেজাউল/সাহেলা/সঞ্জীব/আব্বাস/২০২১/২০০২ ঘণ্টা

তথ্যবিবরণী                                                                                                   নম্বর : ৩৫৩৪
 
কোভিড-১৯ সংক্রান্ত সর্বশেষ প্রতিবেদন

ঢাকা, ১৫ শ্রাবণ (৩০ জুলাই) : 


স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ৪৫ হাজার ৪৪ জনের নমুনা পরীক্ষা করে ১৩ হাজার ৮৬২ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১২ লাখ ৪০ হাজার ১১৫ জন। 

 


গত ২৪ ঘণ্টায় ২১২ জন-সহ এ পর্যন্ত ২০ হাজার ৪৬৭ জন এ রোগে মৃত্যুবরণ করেছেন।

 

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১০ লাখ ৬৪ হাজার ১৯৫ জন।
#

ফেরদৌস/সাহেলা/সঞ্জীব/আব্বাস/২০২১/১৯৩২ ঘণ্টা
তথ্যবিবরণী                                                                                                              নম্বর : ৩৫৩৩
ময়মনসিংহ মেডিকেল কলেজ হাসপাতালে এ পর্যন্ত ১ হাজার ৫৯২
সিলিন্ডার অক্সিজেন প্রদান করেছেন সংস্কৃতি প্রতিমন্ত্রী
ময়মনসিংহ, ১৫ শ্রাবণ (৩০ জুলাই) :


ময়মনসিংহ মেডিকেল কলেজ হাসপাতালের করোনা রোগীদের জরুরি চিকিৎসা সেবার সুবিধার্থে এ পর্যন্ত ব্যক্তিগত উদ্যোগে ১ হাজার ৫৯২ সিলিন্ডার অক্সিজেন প্রদান করেছেন সংস্কৃতি প্রতিমন্ত্রী কে এম খালিদ।

এছাড়া মমেক হাসপাতালে সরবরাহের জন্য প্রতিমন্ত্রীর পক্ষ থেকে আগামীকাল আরো ২৩৭ সিলিন্ডার অক্সিজেন প্রদান করা হবে।

উল্লেখ্য, করোনা রোগীদের জন্য প্রতিমন্ত্রীর এ মানবিক সহায়তা কার্যক্রম মহামারি শেষ না হওয়া পর্যন্ত অব্যাহত থাকবে। 

#

ফয়সল/সাহেলা/সঞ্জীব/জয়নুল/২০২১/১৯১৫ঘণ্টা 
তথ্যবিবরণী                                                                                                               নম্বর : ৩৫৩২
বাণিজ্য মন্ত্রণালয়ের অধীন আরজেএসসি’র জনপ্রশাসন পদক লাভ
ডিজিটাল পদ্ধতিতে রেজিস্ট্র্রেশন সুবিধায় বাণিজ্য সহজীকরণে এগিয়ে গেলো বাংলাদেশ
ঢাকা, ১৫ শ্রাবণ (৩০ জুলাই) : 


বাণিজ্যমন্ত্রী টিপু মুনশির নেতৃত্বে বাণিজ্য মন্ত্রণালয়ের টিম কমার্সের কর্মদক্ষতায় বাণিজ্য সহজীকরণের জন্য অনলাইনে বাণিজ্যসেবা প্রদান করে যাচ্ছে। দেশি-বিদেশি বিনিয়োগ ও বাণিজ্য সহজ করতে যৌথমূলধন কোম্পানি ও ফার্মসমুহের পরিদপ্তর (আরজেএসসি) ডিজিটাল রেজিস্ট্র্রেশনসহ সকল বাণিজ্যসেবা অনলাইনে প্রদান করছে। এতে করে সংশ্লিষ্ট সকলেই অতি অল্পসময়ে ব্যবসায়িক সকল কাজ ঘরে বসেই সম্পন্ন করতে পারছেন। যৌথমূলধন কোম্পানি ও ফার্মসমূহের পরিদপ্তরে রেজিস্ট্র্রেশনের জন্য আবেদন, আবেদন ফি, নামের ছাড়পত্র ফি, রেজিস্ট্র্রেশন ফি জমাসহ সকল সেবা অনলাইনে প্রদান ব্যবসা-বাণিজ্যকে সহজ করে দিয়েছে। ডিজিটাল পদ্ধতিতে সিসিআইএন্ডই, বিডা, এনবিআর, ব্যাজা, ব্যাপজা, বাংলাদেশ ব্যাংক ও আর্থিক প্রতিষ্ঠানসহ ব্যবসা সংশ্লিষ্ট সকল সংস্থার সাথে সমন্বয় সাধনের ফলে সকল অনুষ্ঠানিকতা সহজ হয়েছে।

ডিজিটাল পদ্ধতিতে রেজিস্ট্র্রেশন সুবিধায় বাণিজ্য  সহজীকরণে কয়েকধাপ এগিয়ে গেলো বাংলাদেশ। দেশি ও আন্তর্জাতিক বাণিজ্য সহজিকরণের লক্ষ্যে রেজিস্ট্র্রেশনসহ বাণিজ্য ক্ষেত্রে সংশ্লিষ্ট সকল সেবা ডিজিটাল পদ্ধতিতে প্রদানে সফলতার জন্য ২০২১ সালে দলগত (কারিগরি) শ্রেণিতে বাণিজ্য মন্ত্রণালয়ের অধীন যৌথমূলধন কোম্পানি ও ফার্মসমুহের পরিদপ্তরকে প্রাতিষ্ঠানিক শ্রেণিতে পদক ও সম্মাননাপত্র প্রদান করা হয়। এ পদক প্রাপ্তিতে বাণিজ্য মন্ত্রণালয় গর্বিত। এ জন্য বাণিজ্যমন্ত্রী টিপু মুনশি প্রধানমন্ত্রী শেখ হাসিনার প্রতি কৃতজ্ঞতা প্রকাশ করেন এবং সংশ্লিষ্ট সকলকে ধন্যবাদ জানান। বাণিজ্যমন্ত্রী যৌথমূলধন কোম্পানি ও ফার্মসমূহের পরিদপ্তরের তৎকালীন নিবন্ধক বর্তমানে তথ্য ও সম্প্রচার মন্ত্রণালয়ের সচিব মো. মকবুল হোসেনসহ তাঁর দলের সদস্যগণকে ধন্যবাদ ও অভিনন্দন জানান। তিনি ডিজিটাল সেবা প্রদানের এ ধারা অব্যাহত রাখার আহ্বান জানান।

উল্লেখ্য, ২০১৬ সাল থেকে প্রতিবছর ২৩ জুলাই আনুষ্ঠানিকভাবে জনপ্রশাসন পদক প্রদান করছে সরকার। এ দিন জনপ্রশাসন দিবস হিসেবে পালিত হয়ে আসছে।
#

বকসী/সাহেলা/সঞ্জীব/জয়নুল/২০২১/২০৪০ঘণ্টা

তথ্যবিবরণী                                                                                                             নম্বর : ৩৫৩১
সংসদ সদস্য ও সাবেক ডেপুটি স্পিকার
অধ্যাপক আলী আশরাফের মৃত্যুতে মুক্তিযুদ্ধ বিষয়ক মন্ত্রীর শোক
ঢাকা, ১৫ শ্রাবণ (৩০ জুলাই) :


কুমিল্লা-৭ আসনের সংসদ সদস্য ও সাবেক ডেপুটি স্পিকার, সরকারি প্রতিশ্রুতি সম্পর্কিত সংসদীয় কমিটির সভাপতি ও প্রবীণ আওয়ামী লীগ নেতা বীর মুক্তিযোদ্ধা অধ্যাপক আলী আশরাফের মৃত্যুতে গভীর শোক ও দুঃখ প্রকাশ করেছেন মুক্তিযুদ্ধ বিষয়ক মন্ত্রী আ ক ম মোজাম্মেল হক।

আজ এক শোকবার্তায় মন্ত্রী বলেন, বীর মুক্তিযোদ্ধা অধ্যাপক আলী আশরাফ ছিলেন মহান মুক্তিযুদ্ধ ও  বঙ্গবন্ধুর আদর্শের এক নিবেদিতপ্রাণ, পরীক্ষিত ও অনুকরণীয় সৈনিক। বাংলাদেশ আওয়ামী লীগের অভিজ্ঞ  এ    রাজনীতিবিদ আমৃত্যু জনকল্যাণে কাজ করে গেছেন। মুক্তিযুদ্ধ বিষয়ক মন্ত্রী ব্যক্তিগত স্মৃতিচারণ করে বলেন, অধ্যাপক আলী আশরাফ ছিলেন আমার অত্যন্ত  কাছের সুহৃদ। তার জ্ঞানগর্ভ লেখনী এবং ব্যক্তিগত আলাপচারিতায় বিভিন্ন বিষয়ে আলোচনা আমাকে সমৃদ্ধ করেছে। মন্ত্রী আরো বলেন, বাংলাদেশের সংসদীয় রাজনীতি ও মহান  মুক্তিযুদ্ধে বীর মুক্তিযোদ্ধা অধ্যাপক আলী আশরাফের অবদান স্মরণীয় হয়ে থাকবে।

 শোকবার্তায় মুক্তিযুদ্ধ মন্ত্রী মরহুমের আত্মার মাগফিরাত কামনা করেন এবং তাঁর শোকসন্তপ্ত পরিবারের সদস্যদের প্রতি গভীর সমবেদনা জানান।
#

মারুফ/সাহেলা/সঞ্জীব/জয়নুল/২০২১/১৮৪৫ঘণ্টা 
তথ্যবিবরণী                                                                                                               নম্বর : ৩৫৩০
সংসদ সদস্য অধ্যাপক আলী আশরাফের মৃত্যুতে তথ্য ও সম্প্রচার প্রতিমন্ত্রীর শোক
ঢাকা, ১৫ শ্রাবণ (৩০ জুলাই) :


জাতীয় সংসদের সাবেক ডেপুটি স্পিকার, সরকারি প্রতিশ্রুতি সম্পর্কিত সংসদীয় কমিটির সভাপতি ও প্রবীণ আওয়ামী লীগ নেতা অধ্যাপক মো. আলী আশরাফ এমপি’র মৃত্যুতে গভীর শোক ও দুঃখ প্রকাশ করেছেন তথ্য ও সম্প্রচার প্রতিমন্ত্রী ডা. মোঃ মুরাদ হাসান।

প্রতিমন্ত্রী আজ এক শোকবার্তায় বলেন, অধ্যাপক আলী আশরাফ ছিলেন একজন  সৎ, দক্ষ, অভিজ্ঞ ও আদর্শবান রাজনীতিক। তিনি আজীবন  জনকল্যাণে নিবেদিত ছিলেন। যে কারণে কুমিল্লা ৭ আসনের জনগণ তাঁকে বারবার সংসদ সদস্য নির্বাচিত করে জাতীয় সংসদে পাঠিয়েছেন।

প্রতিমন্ত্রী মরহুমের বিদেহী আত্মার মাগফিরাত কামনা করেন এবং তাঁর শোকসন্তপ্ত পরিবারের প্রতি গভীর সমবেদনা জ্ঞাপন করেন।
#

তুহিন/সাহেলা/সঞ্জীব/জয়নুল/২০২১/১৮৪০ঘণ্টা  
তথ্যবিবরণী                                                                                                                নম্বর : ৩৫২৯
সংসদ সদস্য অধ্যাপক আলী আশরাফের ইন্তেকালে তথ্যমন্ত্রীর শোক
ঢাকা, ১৫ শ্রাবণ (৩০ জুলাই) :


সরকারি প্রতিশ্রুতি সম্পর্কিত সংসদীয় কমিটির সভাপতি ও সাবেক ডেপুটি স্পিকার অধ্যাপক মো. আলী আশরাফ এমপি’র মৃত্যুতে গভীর শোক ও দুঃখ প্রকাশ করেছেন তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্মুদ।

আজ রাজধানীর একটি হাসপাতালে কুমিল্লা-৭ (চান্দিনা) আসন থেকে পাঁচবার নির্বাচিত এই ৭৪ বছর বয়সী সংসদ সদস্যের মৃত্যুতে মন্ত্রী প্রয়াতের বিদেহী আত্মার শান্তি কামনা করেন এবং তার শোকসন্তপ্ত পরিবারের প্রতি গভীর সমবেদনা জানান।

ড. হাছান তার শোকবার্তায় বলেন, অধ্যাপক আলী আশরাফের মৃত্যুতে দেশ একজন সৎ, দক্ষ, অভিজ্ঞ ও আদর্শবান রাজনীতিককে হারালো। 

#

আকরাম/সাহেলা/সঞ্জীব/জয়নুল/২০২১/১৮৩৫ঘণ্টা 

তথ্যবিবরণী                                                                                                                নম্বর : ৩৫২৮
নিয়মনীতিহীন আইপি টিভি’র বিরুদ্ধে ব্যবস্থা নেয়া হবে
                                                        -- তথ্যমন্ত্রী
ঢাকা, ১৫ শ্রাবণ (৩০ জুলাই) :


নিয়মনীতিহীন আইপি টিভি’র বিরুদ্ধে অচিরেই ব্যবস্থা নেয়া হবে বলেছেন তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ।

আজ মন্ত্রী ঢাকায় তার সরকারি বাসভবনে সাংবাদিকদের এ সংক্রান্ত প্রশ্নের জবাবে একথা বলেন।  


মন্ত্রী বলেন, 'কিছু আইপি টিভি অনেক সময় গুজব রটানোতে যুক্ত হয়, অসত্য তথ্য পরিবেশন ও ভাঁড়ামোতে লিপ্ত হয়। আবার দেখা যায় অনুমোদন পাবার আগেই কেউ কেউ টেলিভিশন চ্যানেলের মতো অফিস খুলে বসেছে, জেলা প্রতিনিধি নিয়োগ দিচ্ছে। এ সকল বিষয়কে একটা নিয়মনীতির মধ্যে আনা প্রয়োজন।' 


দেশব্যাপী ব্যাঙের ছাতার মতো আইপি টিভি খুলে যার যেমন ইচ্ছে তেমন করবে সেটা কখনো আইনসম্মত বা বাঞ্ছনীয় নয় উল্লেখ করে ড. হাছান বলেন, ভালো মানের আইপি টিভি অনুমোদন পাবে এবং যেগুলোর বিষয়ে নানা অভিযোগ আছে, সেগুলো খতিয়ে দেখে সহসাই ব্যবস্থা নেয়া হবে। 


মন্ত্রী জানান, মন্ত্রণালয় আইপি টিভিগুলোর কাছ থেকে রেজিস্ট্রেশনের জন্য দরখাস্ত আহ্বান করেছিল। প্রায় পাঁচশতাধিক দরখাস্ত জমা পড়েছে এবং সেগুলো যাচাই-বাছাইয়ের কাজও আমরা গুছিয়ে এনেছি। যেগুলোর মান ভালো, সেগুলোকে রেজিস্ট্রেশন দেয়া হবে। 


এসময় জয়যাত্রা নামের আইপি টিভি পরিচালনাকারী হেলেনা জাহাঙ্গীর সম্পর্কে সাংবাদিকদের প্রশ্নের জবাবে মন্ত্রী বলেন, ‘ফাঁকফোকর দিয়ে দলের উপকমিটিতে এধরনের কারো ঢোকা সমীচীন হয়নি, এদের কমিটিতে রাখার বিষয়ে আরো সতর্ক হওয়া প্রয়োজন ছিল। যারা সুপারিশ করেছেন, তাদেরও আরো জানাশোনার দরকার ছিল। তার বিষয়ে ব্যবস্থা নেয়া হচ্ছে এবং তার আইপি টিভির বিষয়ে অভিযোগগুলো আমরা খতিয়ে দেখবো, সত্যতা পেলে অবশ্যই ব্যবস্থা নেয়া হবে।’  


তথ্যমন্ত্রী এরপর বাংলাদেশ চলচ্চিত্র প্রদর্শক সমিতির প্রধান উপদেষ্টা সুদীপ্ত কুমার দাস এবং বিশিষ্ট চলচ্চিত্র পরিচালক মুশফিকুর রহমান গুলজারের সাথে দেশের চলচ্চিত্র শিল্পের নানাদিক নিয়ে আলোচনা করেন।
#

আকরাম/সাহেলা/সঞ্জীব/জয়নুল/২০২১/১৮৩০ঘণ্টা 

তথ্যবিবরণী                                                                                                              নম্বর : ৩৫২৭
আশ্রয়ণের ঘর নির্মাণে অনিয়ম বরদাশত করা হবে না

                                  -তথ্য ও সম্প্রচার প্রতিমন্ত্রী
সরিষাবাড়ি (জামালপুর) ১৫ শ্রাবণ (৩০ জুলাই) :

তথ্য ও সম্প্রচার প্রতিমন্ত্রী ডা. মো. মুরাদ হাসান বলেছেন, মুজিবশতবর্ষে প্রধানমন্ত্রীর উপহারের ঘর নির্মাণে অনিয়ম, অবহেলা বরদাশত করা হবে না। যারা এ মহৎ উদ্যোগকে ব্যর্থ করতে চায়, তাদের ব্যাপারে ‘জিরো টলারেন্স’ নীতি অবলম্বন করবে সরকার। 

আজ জামালপুরের সরিষাবাড়ীতে দিনব্যাপী আশ্রয়ণ প্রকল্পের ঘর, বৃক্ষরোপণ, খাদ্যসামগ্রী বিতরণকালে তিনি এসব কথা বলেন। 

প্রতিমন্ত্রী বলেন, প্রধানমন্ত্রী শেখ হাসিনা আশ্রয়ণ প্রকল্পের মাধ্যমে দেশের ভূমি ও গৃহহীন ছিন্নমূল মানুষের বাসস্থানের ব্যবস্থা করে দিচ্ছেন। বিশ্বে  এ ধরণের উদ্যোগ নজিরবিহীন। প্রধানমন্ত্রীর এ উদ্যোগকে সফল করতে সততা ও নিষ্ঠার সাথে কাজ করতে দায়িত্বশীলদের প্রতি আহ্বান জানান তিনি।  প্রাকৃতিক ভারসাম্য রক্ষায় সবাইকে ফলদ, বনজ ও ঔষধি গাছ রোপণেরও আহ্বান জানান প্রতিমন্ত্রী ।


এসময় জেলা প্রশাসক মোরশেদা জামান, উপজেলা আওয়ামী লীগের সভাপতি ছানোয়ার হোসেন বাদশা, উপজেলা নির্বাহী কর্মকর্তা শিহাব উদ্দিন আহমেদ প্রমুখ উপস্থিত ছিলেন।

#

তুহিন/মেহেদী/জুলফিকার/রেজ্জাকুল/শামীম/২০২১/১৬০৫ ঘণ্টা
তথ্যবিবরণী                                                                                                                  নম্বর : ৩৫২৬
আগামী ৩১আগস্ট পর্যন্ত প্রাথমিক বিদ্যালয় ও কিন্ডারগার্টেনের চলমান ছুটি বাড়ানো হয়েছে

ঢাকা, ১৫ শ্রাবণ (৩০ জুলাই) : 


করোনা ভাইরাসের সংক্রমণ থেকে শিক্ষার্থীদের সুরক্ষার জন্য আগামী ৩১ আগস্ট ২০২১ পর্যন্ত সকল ধরনের সরকারি, বেসরকারি প্রাথমিক বিদ্যালয় ও কিন্ডারগার্টেনের চলমান ছুটি বাড়ানো হয়েছে। এসময় নিজেদের ও অন্যদের করোনা ভাইরাসের সংক্রমণ থেকে সুরক্ষার লক্ষ্যে শিক্ষার্থীগণ নিজ বাসস্থানে অবস্থান করবে। পাশাপাশি অনলাইন শিক্ষা কার্যক্রম অব্যাহত থাকবে।


প্রাথমিক ও গণশিক্ষা মন্ত্রণালয়ের এক বিজ্ঞতিতে আরো জানানো হয় যে, প্রাধনমন্ত্রীর কার্যালয়, মন্ত্রিপরিষদ বিভাগ, জনপ্রশাসন মন্ত্রণালয় এবং স্বাস্থ্যসেবা বিভাগ কর্তৃক সময়ে সময়ে জারীকৃত নির্দেশনা ও অনুশাসনসমূহ শিক্ষার্থীদের মেনে চলতে হবে। শিক্ষার্থীদের বাসস্থানে অবস্থানের বিষয়টি অভিভাবকবৃন্দ নিশ্চিত করবেন এবং স্থানীয় প্রশাসন তা নিবিড়ভাবে পরিবীক্ষণ করবেন। সংশ্লিষ্ট বিদ্যালয়ের প্রধান শিক্ষকগণ তাঁদের শিক্ষার্থীরা যাতে বাসস্থানে অবস্থান করে, নিজ নিজ পাঠ্যবই অধ্যয়ন করে সে বিষয়টি সংশ্লিষ্ট অভিবাবকদের মাধ্যমে নিশ্চিত করবেন।

#

রবীন্দ্র/মেহেদী/জুলফিকার/রেজ্জাকুল/শামীম/২০২১/১৪৩৮ ঘণ্টা
তথ্যবিবরণী                                                                                                                  নম্বর : ৩৫২৫
পহেলা আগস্ট ১০০ টাকা মূল্যমানের প্রাইজবন্ডের ড্র অনুষ্ঠিত হবে

ঢাকা, ১৫ শ্রাবণ (৩০ জুলাই) : 


১০০ টাকা মূল্যমানের বাংলাদেশ প্রাইজবন্ডের ১০৪তম ‘ড্র’ আগামী ১ আগস্ট রোববার সকাল ১১ টায় ঢাকায় অনুষ্ঠিত হবে।


প্রাইজবন্ডের প্রতি সিরিজে প্রতি ‘ড্র’ তে ৬,০০,০০০ (ছয় লাখ) টাকার ১টি; ৩,২৫,০০০ (তিন লাখ পঁচিশ হাজার) টাকার ১টি; ১,০০,০০০ (এক লাখ) টাকার ২টি; ৫০,০০০ (পঞ্চাশ হাজার) টাকার ২টি এবং ১০,০০০ (দশ হাজার) টাকার ৪০টি-সহ মোট ৪৬টি পুরস্কার রয়েছে। 


জাতীয় সঞ্চয় অধিদপ্তর গত ১৯ জুলাই  এ সংক্রান্ত এক প্রেস বিজ্ঞপ্তি প্রকাশ করেছে।


বিজ্ঞপ্তিতে আরো উল্লেখ করা হয়েছে, আগামী ২ আগস্ট জাতীয় দৈনিক পত্রিকায় ‘ড্র’ এর ফলাফল প্রকাশিত হবে।


  #

শহিদুল/মেহেদী/জুলফিকার/রেজ্জাকুল/শামীম/২০২১/১২৫৯ ঘণ্টা
তথ্যবিবরণী                                                                                                                  নম্বর : ৩৫২৪
ওয়াশিংটনে মার্কিন সিনেটরের সাথে প্রধানমন্ত্রীর উপদেষ্টা সালমান এফ রহমানের বৈঠক
ওয়াশিংটন ডিসি, ৩০ জুলাই:

বাংলাদেশ-যুক্তরাষ্ট্র সম্পর্কের বিভিন্ন বিষয়ে প্রধানমন্ত্রীর বেসরকারি শিল্প ও বিনিয়োগ উপদেষ্টা সালমান ফজলুর রহমান গতকাল ওয়াশিংটন ডিসির সিনেট হার্ট অফিস ভবনে বৈদেশিক সম্পর্ক বিষয়ক সিনেট কমিটির চেয়ারম্যান বব মেনেন্দেজের সাথে বৈঠক করেন। বৈঠকে বাংলাদেশ-যুক্তরাষ্ট্র সম্পর্কের বিভিন্ন দিক নিয়ে তারা আলোচনা করেন।

উপদেষ্টা প্রধানমন্ত্রী শেখ হাসিনার গতিশীল ও দূরদর্শী নেতৃত্বে গত ১২ বছরে বাংলাদেশে যে ব্যাপক আর্থ-সামাজিক অগ্রগতি সাধিত হয়েছে তা সিনেটরকে অবহিত করেন। তিনি বাংলাদেশ-মার্কিন সম্পর্ক আরো জোরদার করতে সিনেটরের সমর্থন কামনা করেন।

সিনেটর মেনেন্দেজ প্রধানমন্ত্রী শেখ হাসিনার নেতৃত্বে বাংলাদেশের অর্থনৈতিক প্রবৃদ্ধি এবং সামাজিক অগ্রগতির প্রশংসা করেন। সিনেটর মেনেন্দেজ অর্থনৈতিক অগ্রগতির পাশাপাশি শ্রম অধিকার ও শ্রমিকদের সুরক্ষা নিশ্চিত করতে গুরুত্বারোপ করেন । উপদেষ্টা দেশে শ্রমিকের অধিকার এবং সুরক্ষা অধিকতর উন্নত করার জন্য প্রধানমন্ত্রী শেখ হাসিনার নির্দেশে গৃহীত বিভিন্ন উদ্যোগ সম্পর্কে সিনেটরকে অবহিত করেন।  রূপগঞ্জের একটি কারখানায় সাম্প্রতিক অগ্নিকাণ্ডের ঘটনায় উপদেষ্টা তার নেতৃত্বে একটি উচ্চ ক্ষমতাসম্পন্ন কমিটি গঠনের বিষয়ে সিনেটরকে অবহিত করেন। 

বৈঠকে অর্থ বিভাগের সিনিয়র সচিব আবদুর রউফ তালুকদার এবং যুক্তরাষ্ট্রে নিযুক্ত বাংলাদেশের রাষ্ট্রদূত এম সহিদুল ইসলাম উপস্থিত ছিলেন।
#

মেহেদী/জুলফিকার/রেজ্জাকুল/শামীম/২০২১/১২৪৫ ঘণ্টা
তথ্যবিবরণী                                                                                                                  নম্বর: ৩৫২৩
মার্কিন বিনিয়োগ আকর্ষণে ওয়াশিংটন ডিসিতে স্টেকহোল্ডারদের সভা অনুষ্ঠিত
ওয়াশিংটন ডিসি, ৩০ জুলাই:

বাংলাদেশ সিকিউরিটিজ অ্যান্ড এক্সচেঞ্জ কমিশন (বিএসইসি) ২৮ জুলাই ওয়াশিংটন ডিসিতে মার্কিন বিনিয়োগকারীদের নিকট বাংলাদেশের পুঁজিবাজারের সম্ভাবনা এবং বাণিজ্য ও বিনিয়োগ সুবিধাসমূহ তুলে ধরার জন্য একটি ‘স্টেকহোল্ডার সভা’ আয়োজন করে। নিউইয়র্ক, লস অ্যাঞ্জেলেস এবং সান ফ্রান্সিসকোতে চলমান ‘দ্য রাইজ অব বেঙ্গল টাইগার: পোটেনশিয়াল অব ট্রেড অ্যান্ড ইনভেস্টমেন্ট ইন বাংলাদেশ’ শীর্ষক বিএসইসি’র রোডশোর একটি অংশ ছিল এই সভা। 

প্রধানমন্ত্রীর বেসরকারি শিল্প ও বিনিয়োগ উপদেষ্টা সালমান এফ রহমানের নেতৃত্বে একটি উচ্চ পর্যায়ের প্রতিনিধিদল আলোচনায় অংশগ্রহণ করে। আলোচক প্যানেলে অন্যান্যদের মধ্যে উপস্থিত ছিলেন অর্থ বিভাগের সিনিয়র সচিব আবদুর রউফ তালুকদার, বাণিজ্য সচিব তপন কান্তি ঘোষ, ইআরডি সচিব ফাতিমা ইয়াসমিন, বাংলাদেশ বিনিয়োগ উন্নয়ন কর্তৃপক্ষের নির্বাহী চেয়ারম্যান সিরাজুল ইসলাম এবং বিএসইসি’র চেয়ারম্যান অধ্যাপক শিবলী রুবায়াত-উল-ইসলাম প্রমুখ।

উপদেষ্টা সালমান এফ রহমান আলোচনায় কোভিড-১৯ অতিমারী চলাকালেও বাংলাদেশের অর্থনীতির শক্তিশালী অবস্থানের কথা তুলে ধরেন। সিকিউরিটিজ অ্যান্ড এক্সচেঞ্জ কমিশনের চেয়ারম্যান বাংলাদেশের ক্যাপিটাল মার্কেট ও সামগ্রিক অর্থনীতিতে সাম্প্রতিক উন্নয়নের চিত্র উপস্থাপন করেন। আলোচকরা বাংলাদেশের শক্তিশালী অর্থনৈতিক প্রবৃদ্ধি এবং বিনিয়োগের সম্ভাবনাও তুলে ধরেন। তারা বাংলাদেশে বাণিজ্য ও বিনিয়োগের প্রসারে এবং বৈদেশিক বিনিয়োগকারীদের জন্য অধিকতর অনুকূল পরিবেশ সৃষ্টিতে সকল স্টেকহোল্ডার ও অংশগ্রহণকারীদের পরামর্শ ও সুপারিশসমূহকে স্বাগত জানান।

স্টেকহোল্ডারদের বৈঠকে অনাবাসিক বাংলাদেশি (এনআরবি) কম্যুনিটির বিশিষ্ট সদস্যগণ, বৈদেশিক বিনিয়োগকারীদের প্রতিনিধিগণ, উন্নয়ন অংশীদারদের প্রতিনিধিগণ এবং মার্কিন যুক্তরাষ্ট্রের বিভিন্ন সংস্থার প্রতিনিধিগণ উপস্থিত ছিলেন। 
#

মেহেদী/জুলফিকার/রেজ্জাকুল/শামীম/২০২১/১২৩০ ঘণ্টা
তথ্যবিবরণী                                                                                                                            নম্বর : ৩৫২২ 

জ্বালানি সহযোগিতা জোরদারে কাজ করছে বাংলাদেশ ও যুক্তরাষ্ট্র
ওয়াশিংটন ডিসি, ৩০ জুলাই :

প্রধানমন্ত্রীর বিদ্যুৎ, জ্বালানি ও খনিজসম্পদ বিষয়ক উপদেষ্টা ড. তৌফিক-ই-ইলাহী চৌধুরী, বীর বিক্রম বেসরকারি খাতকে জ্বালানি ও বিদ্যুৎ ক্ষেত্রে বাংলাদেশ-মার্কিন সম্পর্কের মূল চালিকা শক্তি হিসাবে অভিহিত করেছেন। তিনি ২৯ জুলাই ওয়াশিংটন ডিসিতে যুক্তরাষ্ট্র -বাংলাদেশ বিজনেস কাউন্সিল আয়োজিত ‘এনার্জি গোলটেবিল’ অনুষ্ঠানে বক্তব্য রাখেন। 

উপদেষ্টা তাঁর বক্তব্যে বাংলাদেশের জ্বালানি ও বিদ্যুৎ খাতে মার্কিন সংস্থাসমূহের গুরুত্বপূর্ণ ভূমিকাকে স্বীকার করেন এবং এক্ষেত্রে তাদের আরও বেশি অবদান রাখার আহ্বান  জানান। তিনি দেশে তেল এবং গ্যাস অনুসন্ধানে বিশেষত অফশোর ক্ষেত্রে বিনিয়োগ করতে তাদের উৎসাহিত করেন। উপদেষ্টা নিরবচ্ছিন্ন এবং সাশ্রয়ী মূল্যের নবায়নযোগ্য জ্বালানি উৎসের গবেষণা ও উন্নয়নে মার্কিন বেসরকারি খাতের সাথে অংশীদার হওয়ার বিষয়ে বাংলাদেশ সরকারের আগ্রহ ব্যক্ত করেন। তিনি মার্কিন সংস্থাগুলিকে বাংলাদেশে পারমাণবিক বিদ্যুৎ মডুলার রিঅ্যাক্টরের সম্ভাবনা অনুসন্ধান করার আহ্বান জানান। তিনি উল্লেখ করেন যে, বাংলাদেশ তার প্রতিবেশি দেশ ভারত, নেপাল এবং ভুটানের সাথে আঞ্চলিক বিদ্যুৎ বিতরণে নিবিড়ভাবে কাজ করছে এবং মার্কিন সংস্থাগুলি সেখানে বিনিয়োগের সুযোগগুলি অনুসন্ধান করতে পারে।

যুক্তরাষ্ট্র -বাংলাদেশ বিজনেস কাউন্সিলের প্রেসিডেন্ট নিশা বিসওয়াল গোলটেবিলে বাংলাদেশের ক্রমবর্ধমান জ্বালানির চাহিদা পূরণে দু'দেশের জ্বালানি অংশীদারিত্বকে এগিয়ে নিতে তাঁর সংস্থার প্রতিশ্রুতি ব্যক্ত করে স্বাগত বক্তব্য প্রদান করেন। তিনি বাংলাদেশের সাথে জ্বালানি সহযোগিতা সম্প্রসারণের জন্য বিজনেস কাউন্সিলের আসন্ন ‘এনার্জি টাস্কফোর্স’ একটি জ্ঞান-ভিত্তি তৈরি করতে সক্ষম হবে বলে উপদেষ্টাকে অবহিত করেন। এই গোলটেবিল আলোচনায় মার্কিন যুক্তরাষ্ট্রে নিযু্‌ক্ত বাংলাদেশের রাষ্ট্রদূত এম সহিদুল ইসলাম, শেভরন, চেনিয়ার, এক্সিলারেট এনার্জি, এক্সনমোবিল, জিই পাওয়ার, সানএডিসন-সহ বেশ কয়েকটি মার্কিন সংস্থার সিনিয়র ম্যানেজমেন্ট লেভেলের কর্মকর্তাগণ এবং যুক্তরাষ্ট্র চেম্বার, যুক্তরাষ্ট্র -বাংলাদেশ বিজনেস কাউন্সিল এবং ওয়াশিংটন ডিসিতে অবস্থিত বাংলাদেশ দূতাবাসের কর্মকর্তাগণ উপস্থিত ছিলেন। 

এর আগে, জ্বালানি উপদেষ্টা মার্কিন যুক্তরাষ্ট্রের পররাষ্ট্র দফতরের জ্বালানি সম্পদ ব্যুরোর ভারপ্রাপ্ত সহকারী সচিব, রাষ্ট্রদূত ভার্জিনিয়া ই পামারের সাথে বাংলাদেশ-মার্কিন জ্বালানি সহযোগিতা বিষয়ে আলোচনা করেন। বৈঠকে রাষ্ট্রদূত পামার দুদেশের জ্বালানি সহযোগিতা গভীরতর করার লক্ষ্যে বিশেষত: নবায়নযোগ্য জ্বালানি ও পারমাণবিক বিদ্যুৎ উৎপাদনে বাংলাদেশের সাথে কাজ করার বিষয়ে তাঁর সরকারের ইচ্ছা প্রকাশ করেন। বাইডেন-হ্যারিস প্রশাসনের জ্বালানি নীতির একটি গুরুত্বপূর্ণ উপাদান হিসাবে জলবায়ু পরিবর্তনকে উল্লেখ করে রাষ্ট্রদূত পামার বাংলাদেশে দশটি কয়লা চালিত পাওয়ার প্ল্যান্ট বাতিল করার সাম্প্রতিক পদক্ষেপের ভূয়সী প্রশংসা করেন। 

বিভিন্ন মার্কিন প্রস্তাবের প্রশংসা করে জ্বালানি উপদেষ্টা বাংলাদেশের মতো দেশে সাশ্রয়ী মূল্যে নিরবচ্ছিন্ন বিদ্যুৎ নিশ্চিত করতে দুই দেশের যৌথ গবেষণা ও নবায়নযোগ্য জ্বালানি সঞ্চয় ব্যাবস্থা এবং পারমাণবিক বিদ্যুত মডিউলার রিঅ্যাকটর প্রকল্প গ্রহণের উপর জোর দেন। তিনি আরও উল্লেখ করেন যে, বিবিধ জ্বালানি উৎসসমূহের সুষম ব্যবহার বাংলাদেশের উন্নয়নের জন্য অত্যন্ত গুরুত্বপূর্ণ। কারণ প্রধানমন্ত্রী শেখ হাসিনা দেশের সকল নাগরিকের নিকট বিদ্যুৎ পৌছে দিতে প্রতিশ্রুতিবদ্ধ। জ্বালানি উপদেষ্টা রাষ্ট্রদূত পামারের সাথে দক্ষিণ এশিয়ায় আঞ্চলিক বিদ্যুৎ বিতরণ ব্যাবস্থা  গড়ে তোলার সম্ভাব্যতা নিয়েও আলোচনা করেন এবং বলেন, এই অঞ্চলের দেশগুলির জ্বালানিশক্তি ভাগাভাগি করে প্রয়োজনীয় চাহিদা পূরণ করতে সহযোগিতা করতে যুক্তরাষ্ট্রের যেকোন পদক্ষেপকে বাংলাদেশ স্বাগত জানাবে। 

একই দিন সকালে, উপদেষ্টা ড. তৌফিক-ই-ইলাহী চৌধুরী ওয়াশিংটন ডিসি-ভিত্তিক শীর্ষস্থানীয় থিঙ্ক ট্যাঙ্ক আটলান্টিক কাউন্সিল আয়োজিত বাংলাদেশের জ্বালানি নীতি ও দৃষ্টিভঙ্গি বিষয়ে একটি অধিবেশনে অংশ নেন। আলোচনায় জ্বালানি উপদেষ্টা প্রধানমন্ত্রী শেখ হাসিনার গতিশীল নেতৃত্বে বিদ্যুৎ ও জ্বালানি খাতে, বিশেষ করে নবায়নযোগ্য জ্বালানি ক্ষেত্রে গৃহীত বিভিন্ন উদ্যোগ সম্পর্কে সকলকে অবহিত করেন। এছাড়া জলবায়ু পরিবর্তন অ্যাডাপটেশন এবং সৃজনশীল মিটিগেশনে বাংলাদেশের নেতৃত্ব সম্পর্কে তিনি উল্লেখ করেন।
#

বিশ্বব্যাংকের ব্যবস্থাপনা পরিচালকের সাথে প্রধানমন্ত্রীর বেসরকারি শিল্প ও বিনিয়োগ উপদেষ্টার বৈঠক
ওয়াশিংটন ডিসি, ৩০ জুলাই :

প্রধানমন্ত্রীর বেসরকারি শিল্প ও বিনিয়োগ উপদেষ্টা সালমান ফজলুর রহমান ২৮ জুলাই যুক্তরাষ্ট্রের ওয়াশিংটন ডিসি-তে বিশ্বব্যাংকের ব্যবস্থাপনা পরিচালক (অপারেশন) এক্সেল ভ্যান ট্রটসেনবার্গ-এর সঙ্গে বৈঠকে করেন। 

বাংলাদেশ প্রতিনিধিদলের সদস‌্য অর্থ বিভাগের সিনিয়র সচিব আব্দুর রউফ তালুকদার, বাংলাদেশ বিনিয়োগ উন্নয়ন কর্তৃপক্ষ-এর নির্বাহী চেয়ারম্যান সিরাজুল ইসলাম, বাণিজ্য সচিব তপন কান্তি ঘোষ, অর্থনৈতিক সম্পর্ক বিভাগের সচিব ফাতিমা ইয়াসমিন ও সিকিউরিটিজ এন্ড একচেঞ্জ কমিশনের চেয়ারম্যান এ বৈঠকে উপস্থিত ছিলেন। বিশ্ব ব্যাংকের পক্ষে  বৈঠকে অংশগ্রহণ করেন আইএফসি’র দক্ষিণ এশিয়া বিষয়ক  ভাইস প্রেসিডেন্ট জন গ্যানডালফো, বিশ্বব্যাংকের দক্ষিণ এশিয়া বিষয়ক ভারপ্রাপ্ত ভাইস প্রেসিডেন্ট ইলাংগো পাচুমাথো, পরিচালক জুবিদা আলাওয়া, আইএফসি’র বাংলাদেশ কান্ট্রি ডিরেক্টর ওয়েন্ডি ওয়ার্নার ও বিশ্বব্যাংকে বাংলাদেশের বিকল্প নির্বাহী পরিচালক মোহাম্মদ শফিউল আলম। বৈঠকে বাংলাদেশের ক্রমবর্ধমান অর্থনৈতিক অগ্রগতি ও এতে বিশ্বব্যাংক গ্রুপের সম্ভাব্য সহযোগিতার বিষয়টি গুরুত্বের সঙ্গে আলোচিত হয়। 

উপদেষ্টা বিশ্ব ব্যাংকের এমডি এক্সেল ভ্যান ট্রটসেনবার্গ-এর সাথে বৈঠকে প্রধানমন্ত্রী শেখ হাসিনার নেতৃত্বে বাংলাদেশের অভূতপূর্ব উন্নয়নের বিভিন্ন দিক তুলে ধরে বলেন, বাংলাদেশের অর্থনীতি একটি শক্তিশালী ও সুদৃঢ় ভিত্তির উপর দাঁড়িয়েছে। বাংলাদেশের অর্থনৈতিক সাফল্য বিশ্বের শীর্ষস্থানীয় বিভিন্ন সংস্থার স্বীকৃতি পেয়েছে। বিনিয়োগ বিষয়ক উপদেষ্টা বলেন, বিশ্বজুড়ে কোভিড মহামারি সত্ত্বেও বাংলাদেশের ৫ দশমিক ২৪ শতাংশ জিডিপি প্রবৃদ্ধি অর্জন প্রশংসিত হয়েছে। এতে বাংলাদেশের ম্যাক্রো-ইকোনমিক সক্ষমতা ও স্থায়ীত্বের বিষয়টি প্রমাণিত হয়েছে। উপদেষ্টা বাংলাদেশের উন্নয়নে বিশ্বব্যাংকের ক্রমাগত সহায়তা প্রদানে তাকে ধন্যবাদ জানান এবং জরুরি ভিত্তিতে কোভিড-১৯ টিকা ক্রয়ে বিশ্বব্যাংক প্রদত্ত ঋণ দ্রুত ছাড়করণে পদ্ধতিগত অন্তরায়সমূহ দ্বিপাক্ষিক আলোচনার মাধ্যমে কমিয়ে আনার উপর গুরত্বারোপ করেন। ট্রটসেনবার্গ এ বিষয়ে একমত পোষণ করে বাংলাদেশের উন্নয়নে প্রশংসা করেন। একইসাথে বালাদেশের অর্থনৈতিক অগ্রযাত্রায় সংস্থাটির সহযোগিতা অব্যাহত থাকবে বলে আশ্বাস দেন।

উপদেষ্টার নেতৃত্বে বাংলাদেশ প্রতিনিধিদল আইএফসি-এর দক্ষিণ এশিয়া বিষয়ক ভাইস প্রেসিডেন্ট এবং বিশ্বব্যাংকের দক্ষিণ এশিয়া বিষয়ক ভারপ্রাপ্ত ভাইস প্রেসিডেন্ট-এর সাথে পৃথক বৈঠক করেন। 
#

তথ্যবিবরণী                                                                                                                  নম্বর : ৩৫২০
মাদার অব হিউম্যানিটি সমাজকল্যাণ পদক আবেদন দাখিলের সময়সীমা বৃদ্ধি
ঢাকা, ১৫ শ্রাবণ (৩০ জুলাই) : 


গত ৫ জুলাই ২০২১ তারিখে প্রকাশিত বিজ্ঞপ্তিতে ‘মাদার অব হিউম্যানিটি সমাজকল্যাণ পদক (২০২০-২১)’ প্রদানের জন্য জেলা পর্যায়ের কমিটিতে আবেদন গ্রহণের সময়সীমা ৩১ জুলাই ২০২১ নির্ধারিত ছিল। কোভিড-১৯ এবং দেশ জুড়ে চলমান কঠোর বিধিনিষেধের কারণে উক্ত সময়সীমা আগামী ২০ আগস্ট ২০২১ পর্যন্ত বর্ধিত করা হয়েছে। 

সমাজকলাণ মন্ত্রণালয় গতকাল এ সংক্রান্ত এক প্রেস বিজ্ঞপ্তিতে এ তথ্য জানিয়েছে।


বিজ্ঞপ্তিতে আরো বলা হয়েছে সংশ্লিষ্ট নীতিমালা ও আবেদন দাখিলের মনোনয়ন ছক সমাজকলাণ মন্ত্রণালয়ের www.msw.gov.bd ও সমাজসেবা অধিদফতরের www.dss.gov.bd  এর ওয়েব সাইটে পাওয়া যাবে।

